
DIE GEHEIM IS UIT!

God het niks van die mens weggesteek nie, maar weliswaar vir die mens. Die minerale rykdomme in die aardkors was nog altyd bedoel vir die mens. In die ontdek van iets kosbaars, sien die mens spontaan ‘n weerspieëling van waarde, omdat die mens in sy wese waardebewus is. In die boek van Job, die oudste boek in die Bybel, lees ons in hoofstuk 28 van die fantastiese vernuf van die mens om waarde te soek en na te speur: ‘Ons weet waar om silwer te myn en goud te ontgin; yster word uit die grond gehaal en koper word uit klip gegiet. ‘n Einde maak die mens aan die duisternis; en tot aan die uiterste grens deursoek hy die erts van donkerheid en doodskaduwee. In die valeie breek hy ‘n mynskag oop, (om dieper te sien as wat die natuurlike horison hom toelaat, selfs al is dit lewensgevaarlik) weg van waar ander mense leef, die reisigers het hulle vergeet, hulle swaai heen en weer en hang ver van waar mense hulle dophou. (Hulle is nie besig met blote avontuurlus en ‘bungi-jumping’ nie! Hierdie tipe mens is meer as ‘n toeris of reisiger wat net oppervlakkig kuier en vergeet; defenitief nie die tipiese-‘been there, done it, got the T-shirt-brigade nie!’  Selfs die normale sosiale lewe, daar waar almal mekaar dophou met applous of geskinder, is uitgeput.) Wat die bo-grond aan betref, daar saai en oes ons koring en eet brood wat nie versadig nie. (Omdat die mens in sy wese gees is, is hy nie gemaak om van brood alleen te leef nie; die vermaak en stimulereing van die sintuiglike en die sensasionele kan hom nie permanent vervul nie.) Maar daaronder, waar die dinge omgewoel word soos deur vuur, kom saffiere en stoffies van goud voor. Die roofvoël het geen behoefte of aptyd vir soiets nie, die fantastiese oog van die valk sien nie eers die goud raak nie; ook nie die geweldadige roofdier of leeu het enige begeerte om verder te verken as sy daaglikse voedsel nie. Maar die honger in die hart van die mens, onderskei hom van enige ander spesie; hy ondersoek alles in sy dors na wysheid en waarheid. Hy kry dit reg om die klipharde rots oop te breek en selfs die berge om te wortel. Hy breek skagte in die rotsgange oop, en sy oog sien allerhande kosbare dinge. (My oorlede Pa het ‘n Italiaanse vriend gehad, wat vir 21 jaar ‘n werker was in die Tsumeb myn in Namibia. Hy het vertel van die onbeskryflike kleureskouspel in ondergrondse kamers van kristalle: stalegtiete en stalegmiete, rooi, groen en blou tormaline, deurskynende pink rooskwarts, reuse pers neste van amatis, en ragfyn koperdrade wat soos spinnerakke deur die grotte geweef is!) Hy stop waterare toe, dat hulle nie drup nie, en wat verborge is bring hy aan die lig. Maar die wysheid, waar word dit gevind? En waar is die plek van insig? Fyn goud kan daarvoor nie geruil word nie, en geen hoeveelheid silwer as koopprys daarvoor afgeweeg word nie. In die grootste skag wat die mens kan grawe en selfs in die diepste oseaan, weerklink daar slegs ‘n hol ego: “Dit is nie in my nie!” Maar God wat die verste eindes van die aarde ken, en alles wat in die heelal is aanskou; Hy wat die gewig van wind bepaal en die waters met ‘n maat afgemeet het, Hy ken die pad van wysheid en verstand.’
Die somtotaal van die mens se soek is om sy Skepper te ontdek as sy uitsluitlike loon. Die mens sal aanhou soek tot hy ‘n waarde ontdek wat sy egte, oorspronklike waarde weerspieël, ‘n waarde wat akkuraat die detail integriteit van sy wese openbaar; ‘n triomf uitroep: “Dit is nou uiteindelik beeld van my beeld en gees van my gees!”  

God se grootheid en vernuf word uitgestal in Sy vakmansskap. Deut.32:3,4,18. Hy is die Rots waaruit ons gekap is! Jes.51:1. Sy werk vertoon die mens, verewig geassosieer in Christus: ‘Ons is Sy maaksel, geformeer en geskape in Christus!’ Ef.2:10. Paulus sien al die verborge skatte van wysheid en kennis geopenbaar in Christus; die mens, volledig geassosieer in Hom. Dit is die geheim van alle tye! Kol.1:15,16,26,27+ 2:2,3. 

‘Wie ookal tot God nader, moet glo dat Hy is, en dat Hyself die loon is van die wat Hom soek.’ Heb.11:6. ‘Julle wat die geregtigheid najaag en God soek: aanskou die rots waaruit julle gekap is, en die steengroef waaruit julle gegrawe is! Jes.51:1. God is nie weg nie, Hy is ook nie ver nie, die mens het net sigkontak verloor met sy oorsprong! Die mens soek vergeefs na God in enige vorm van godsdiens buite homself! ‘Elke goeie en volmaakte gawe kom van bo af, van die Vader van lig, by wie daar geen behoefte of moontlikheid tot verandering bestaan nie; Hy het ons voortgebring deur die woord van die waarheid. (Die integriteit van die mens se oorsprong word bewaar in die bloudruk van God se ewige gedagte.) As iemand hierdie woord hoor, is dit soos om die gesig van jou oorsprong te sien soos in ‘n spieël.’ Jakobus 1:17,18,23,24,25. Die spieël is die enigma wat die geheim van die duplikaatgesig van God in die gesig van die mens openbaar. ‘Toe ek ‘n suigeling was, het ek die gesig van my moeder dof gesien soos in ‘n raaisel, maar toe ek ‘n volwasse man word, (toe ek diep in die volmaakte wet van vryheid tuur) toe sien ek van aangesig tot aangesig; nou ken ek myself ten volle, net soos ek nog altyd ten volle geken was!’ 1Kor.13:10-12. (Die suigeling, nepios, in die Grieks, verteenwoordig die mens onder die profetiese dispensasie, voordat Christus geopenbaar is, maar nou woon al die volheid van die godheid weer in die liggaam van ‘n mens! Kol.2:9,10.) God openbaar Homself in Abraham en egoroep dinge wat nie blyk te wees nie, asof dit was! Hy is die ewige Alfa en Omega! Jakobus sê, as ons diep genoeg in die volmaakte wet van vryheid tuur, sal ons ontdek dat elke mens in die beeld van God geskape is, en dat ons nie God kan eer en aanbid terwyl ons ‘n mens beledig nie! Selfs al blyk dit dat die persoon absoluut beledigingswaardig is! In die lig van Christus se verdienste, verdien hy eerder vryspraak en eer. Jak.3:9.

Jesus maak ‘n merkwaardige stelling in Mat.5:44-48: ‘Wanneer julle jul vyande liefhet, en hulle seën wat julle vervloek, en goed doen aan die wat julle haat, en bid vir die wat julle beledig en vervolg, dan tree julle presies op soos julle Vader; want Hy skyn Sy son op die slegtes en die goeies, en Hy stort Sy reën uit op regverdiges en onregverdiges. Wat baat dit om net die lief te hê wat julle t’rug liefhet? Selfs die tollenaars wat julle opsetlik beroof, doen dieselfde. Hulle groet ook net hulle broers. (Die wat in alle opsigte met hulle saamstem.) Dan is daar tog geen onderskeid in julle optrede nie. Paulus skryf aan Titus dat hy altyd bereid en gereed moet wees om enige eerlike werk te doen, en dat hy ook van niemand sal skinder en kwaadspreek nie. ‘Vermy alle argumente, want wat help dit jy wen die argument, maar verloor die persoon! Wees opreg vriendelik teenoor almal, en hanteer elke mens met groot respek, nederigheid en ontsag. Want ons was self vroeër dwaas en sonder begrip vir ons geestelike identiteit, hardkoppig doof vir die waarheid en heeltemal verdwaal; ons was verslaaf aan allerhande begeerlikhede en sensuele genot; ons het in boosheid en afguns gelewe, en uit selfsug kon ons mekaar nie verdra nie! Maar toe oorweldig God ons met goedheid en die openbaring van Sy ontsaglike vriendskapsliefde vir die mens! Hy het ons kom red sonder enige bydra van ons kant af.’ Titus 3:2-5. G’n wonder dat Jesus so gewild was onder die sondaars nie! Vanweë sy spontane vrienskap met sondaars word hy beskinder as ‘n vraat en wynsuiper. In Lukas 15 lees ons hoe die Fariseërs en die skrifgeleerdes Hom aanvat hieroor; Sy verweer word saamgevat in drie gelykenisse: Die verlore skaap, die verlore penning en die verlore seun. Die oorspronklike eienaarskap, waarde en identiteit van die individu word duidelik bevestig. God is die enigste Vader en Oorsprong van die mens; Hy is die Vader van elke familie in die hemel en op die aarde! Die satan (Grieks, satanos, aanklaer) is net die vader van die leuen, sonder enige wettige aanspraak op die mens! Ef.3:14,15. God het in Christus die wêreld met Homself  versoen deur hulle hul misdade nie toe te reken nie! 2Kor. 5:19, Kol.2:13-15. ’Moet daarom nie die rykdom van Sy goedheid en geduld met ons vanselfsprekend neem nie, Sy aanhoudende verdraagsaamheid met ons en Sy oneindige liefde, is juis om ons persepsie en denke te verander oor onsself. Rom.2:4. Die Griekse woord wat telkens in die Bybel vertaal word as bekering, is die woord metanoia wat letterlik beteken om jou gedagtes en persepsie radikaal te verander. Die Latynse vertaling, die Vulgaat  het mense met ‘n verwronge beeld van bekering (penance) vir eeue laat glo dat bekering te doen het met boetedoening! Asof die lyde van Christus onvoldoende was en die mens nog steeds sy eie straf ook moet dra! 

Die geheim van die magnetiese, onweerstaanbare aantrekking in Jesus se lewe en boodskap, was juis daarin dat die prostituut haar oorspronklike lewenswaarde in Hom herken het. Sy het in Hom die spieëlbeeld van ‘n onsigbare Vadergod en terselfdertyd die bloudruk van haar eie identiteit ontdek! Die sondaar het genoeg in Hom gesien, om homself totaal ingesluit te sien in God se ewige liefdesplan. Elkeen kon in Hom die wese en karakter van hul oorspronklike ontwerp herken, Hy is die toonbeeld van die lewe wat vir die mens bedoel is; nie ‘n voorbeeld vir ons nie maar juis ‘n voorbeeld van ons! ‘n Totale onselfsugtige lewe van absolute vervulling en integriteit. In Hom ervaar die sondaar die impak van onvoorwaardelike vergifnis, wat soveel meer herstel as slegs die kansellasie van die verleentheid en pyn van die verlede, maar ‘n nuwe dinamiese begeerte en instaatstelling om uitdrukking te gee aan egte  lewenskwaliteit. Die prostituut ervaar die helende reiniging van Sy liefde en ‘n vars vermoë en vryheid om nie meer te sondig nie. Die drang om te steel en te roof verdwyn in die gedagtes van die dief, hy wil eerder hard en eerlik werk, en dit wat hy verdien met ander deel. Ef.4:28.

Die saad berg die geheim van die komplekse genetiese detail van spontane lewe. Binne in die saad skuil die spieëlbeeld van ontelbare bome van dieselfde soort. Die Griekse woord, musterion, waarin ons die Engelse woord, ‘mystery’ herken, word slegs 3 keer in die evangelies gebruik. Mattheus, Markus en Lukas gebruik die woord elke keer in die konteks van die gelykenis van die saaier; ‘n enorme groot oes, groter as enige moontlike skatting, sluimer in die enkele saad. Die groot goddelike geheimenis, wat vir eeue en geslagte al verborge was, gaan uiteindelik deur die grond van die onsigbare dimensie van geestelike realiteite breek; die beeld en gelykenis van die Skeppergod, wat vir eeue onbekend en dormant gesluimer het, word weer vertoon, geopenbaar in die mens, selfs in die heidene. Kol.1:26,27. ‘Indien die koringkorrel nie in die grond val en sterf nie, bly dit alleen.’ Joh.12:23,24. Die lewenstaak van die enkel korrel, was om ontelbare kere te vermenigvuldig in die mens; dit is die oes wat die geestelike honger van die mensdom sou voed. Christus was nooit bedoel om ‘n blote geisoleerde leerstelling van godsdienstige en tradisionele sentiment te word nie; ook nie as die enkele besondere lewe waarin die volheid van die Beeld van God sou vertoon nie, maar juis as die openbaring van die hoogste gehalte lewe bedoel vir elke mens. Daarvoor beywer Paulus hom met al die energie wat God in hom werk, om elke mens volmaak in Christus voor te stel. Kol.1:25-29. Volmaakte mooi mense sonder enige gebrek, soos ‘n Absalom, (2 Sam.14:25) was nog altyd die uitsondering op die reël, maar in Christus bewaar God ons volmaaktheid en openbaar dit as die reël! Geeneen van die heersers van duisternis het die geheim van God se plan begryp nie, anders sou hulle mos nooit vir Jesus gekruisig het nie! 1Kor.2:7,8. Hulle het nooit besef dat Jesus se dood was terselfdertyd die dood van die hele mensras nie. 2 Kor.5:14. Hy was weliswaar die laaste Adam! 1Kor. 15:22,45. Sy opstanding is terselfdertyd ook die geboorte van ‘n nuwe skepping!                 2 Kor.5:17, 1Pet.1:3. ‘Wie het ooit soiets gehoor? Word ‘n land op een enkele dag gebore? Word ‘n nasie in ‘n oomblik verwek? Die magte van duisternis het nie verstaan dat hierdie profetiese vervulling van ‘n Kind wat vir ons gebore sou word, self die Ewige Vader is nie! Die Almagtige Skeppergod, gekamofleer in die brose liggaam van ‘n mens! Jes.9:5, Joh.14:9. Die ware lig wat elke mens sou verlig, het gekom! Die lig skyn in die duisternis, en die duisternis kon die lig nie begryp of oorweldig nie. Joh.1:4,5,9. ‘Staan op, en word verlig, want jou lig het gekom, en die heerlikheid van God is soos die stralende opkoms van die son in jou! Terwyl duisternis die aarde oordek, en dik duisternis die mensdom, sal nasies en hulle konings optrek na jou dinamiese opkoms, om deel te wees van die gloed van God se guns en welbehae wat in jou vertoon! Jes.60:1-5. Hierdie lig se aantrekking is onweerstaanbaar omdat die lig wat elke mens verlig die geheim openbaar van almal se insluiting in God se ewige liefdesplan. Die onkunde wat die magte van duisternis beroof het van hul houvas oor die mens, het nou hul enigste wapen geword; terwyl die mens oningelig bly oor die realiteit van verlossing, naamlik sy ware identiteit en insluiting in Christus, of moedswillig die waarheid verwerp, bemagtig hy die leuen. Christus wat die beeld van God is, en tersefdertyd die spieëlbeeld is van die mens, is die lig van die evangelie; Hy openbaar die opinie van God! 2 Kor. 3:18+4:4,6, 2 Tim.1:9,10. Die goeie nuus is die lig; dit is die kennis van die waarheid wat werklik vry maak, die lig dryf duisternis uit! Duisternis in enige vorm, hetsy dit dwelm- of alkoholafhanklikheid is, of depressie of sedeloosheid of watter tipe gebondenheid ookal, elke krankheid of gebrek, armoede en minder-waardigheid, verloor sy houvas of aanspraak op die mens. ‘Geloofs-oortuiging kom deur die hoor van die waarheid, die verkondiging van die Goeie Nuus.’ Rom.10:8-10,17. ‘Paulus het sό gespreek, dat baie geglo het.’ Hand.14:1,9,10. Die inhoud van sy boodskap het soveel sin gemaak en onweerstaanbare geestelike oortuiging oorgedra. Hy getuig dat die openbaring van seunskap, die Seun van God in hom, hom losgemaak het van die beperkte definisie van sy lewe as die blote resultaat van ‘n natuurlike geboorte. Nou is sy opdrag om Hom in alle mense van alle nasies te openbaar; Sy volle gestalte in elke mens! Die impak van hierdie openbaring, en die verrykende implikasie daarvan, was so geweldig dat hy dit glad nie gewaag het om dit met ander populêre, tradisionele opinies te vergelyk, of om op daardie stadium selfs met ander geestelike leiers daaroor te argumenteer nie. Gal.1:15-17.

In Athene vind Paulus hom in die geselskap van ‘n baie interessante groep filosowe, Grieke sowel as wysgere van heinde en ver. Hy vind sy aanknopingspunt in die feit dat hulle ‘n baie uiteenlopende en wye godsdienstige sienswyse handhaaf, verbeeld in die menige heiligdomme en altare wat hulle daar opgerig het. En net om seker te maak dat geen god oorgeslaan word, of dalk afgeskeep sou voel nie, het hulle ook ‘n altaar opgerig vir ‘Die Onbekende God.’ Hand.17:18-31. ‘Hom wie julle vereer, sonder om Hom te ken, verkondig ek aan julle: Die God wat die wêreld gemaak het en alles wat daarin is, Hy wie die Here van die hemel en die aarde is, woon nie in tempels wat met mense hande gemaak is nie; Hyself is dan die Bron van die mens se bestaan, elkeen se lewe en asem is uit Hom; waarom sou Hy afhanklik wees van enige bydra van die mens?’ Hy is onbedreig deur wanvoorstelling vanuit menslike verbeelding of perspektief. Hy is ook nie ‘n luukse, alternatiewe keuse teenoor filosofiese opsies nie. Hy is nie in kompetiese met ons beste definisie, skoot-in-die-donker gedagte, van die godheid nie; ‘Hyself het uit een, elke nasie gemaak, om op die aarde te woon, binne die tydsbestek en vasgestelde grense; sodat die mens die Here kon soek in die verwagting dat hulle Hom tasbaar sou ervaar.’ Dan sê hy die volgende merkwaardige woorde: ‘al is Hy nie ver van elkeen van ons af nie!’ Paulus verkondig die nabyheid van God aan die mens! ‘Want in Hom lewe ons, beweeg ons en is ons, soos somige van julle digters ook gesê het: ons is inderdaad Sy geslag, Hy is ons oorsprong.’ (Paulus was bekend met die skrywe van Griekse wysgere, veral Aratus, asook Cleanthes sowat 300 jaar voor Christus) Indien ons werklik uit God voortgekom het, kan ons tog nie nog in onsself redeneer dat die godheid vergelyk kan word met ‘n kunstg gevormde beeld vanuit ons verbeelding, of dit nou in goud of silwer gegiet is of uit klip gekap is nie. (Dit wat ons is in ons wese, is tog die vertrekpunt in ons soeke na, en ontdek van God!) ‘God het die tye van onkunde oorgesien, en verkondig nou aan alle mense, oral dat hulle hul denke dinamies moet verander oor hulself. (Bekeer: Grieks, metanoia, ‘n radikale verandering van denke.) God het die hele wêreld in een mens in een oomblik in geregtigheid geoordeel. Die opstanding van Jesus Christus uit die dood, is die finale getuienis voor alle owerhede en magte dat God daarin geslaag het om elke mens te regverdig en sonder blaam voor Hom te herstel! Die kern aankondiging in die Evangelie, is dat God in die opstanding van Jesus uit die dode, die mens daag tot ‘n nuwe perspektief van ‘n nuwe gehalte lewe wat uit Sy dood gebore is! Deur die opstanding van Jesus uit die dood, is die mens wedergebore.     1 Pet.1:3. Hierdie lewe word in die Bybel telkens na verwys as geregtigheid deur die geloof. Die begrip, geregtigheid beteken verhoudingsruimte, of   bestaansreg; die geldige integriteit van die basis tot ‘n verhouding van absolute aanvaarding, sonder enige agterdog, vooroordeel, skuldgevoel, of veroordeling. Hierdie verhoudingsruimte het alles te doen met God se inisiatief. 1 Kor.1:30,        2 Kor.5:18,21. Die verkondiging van die insluiting van die mens in Christus, is die basis tot geloof. Hierdie assosiasie het absoluut niks te doen met enige bydra van persoonlike poging of prestasie nie. Ef.1:4, Rom.1:16,17. Die spieëlbeeld-geheim openbaar die mens se assosiasie en volkome insluiting in die verdienste van Christus. Selfs voor die grondlegging van die aarde af, is die mens in Christus geassosieer. Ef.1:4. Hy is die ewige bloudruk van ons ontwerp! Die mens kan die boodskap, lewe, sterwe en opstanding van Jesus, geskiedkundig, intens navors en bestudeer, sonder om te raak aan die impak en die lewensveranderende kragoordrag; dit is alleen in die openbaring van ons insluiting, bevestig deur die feit van ons oorsprong in Hom, dat die seun van God in die mens geopenbaar word. Gal.1:15,16. Indien elke mens nie ingesluit is in Christus nie, bestaan daar geen grond, of sin vir die evangelie nie. 2 Kor. 3:18-4:7, 2 Kor. 5:14-21, 6:1,2. In 1995, wen Joel Stranzky se skepskop die Rugbywêreldbeker vir die hele Suid Afrika. Die feit dat sommige nie deel in die vreugde en opwinding van daardie oomblik nie, maak tog nie die oorwinning ongeldig nie? Selfs sport sou geen sin maak buite die beginsel van assosiasie nie. In sport kies die mens vir homself ‘n persoon of ‘n span om hom in sy verbeelding te verteenwoordig, maar in Christus kies God die mens! Dis nie eers ons besluit wat ons red nie, maar ons besef van Sy besluit!

In die wese van die mens se ontwerp, is ons die godsoort; ons is geskep met ‘n geeskapasiteit om God te soek en om Hom tasbaar te beleef. Dit is hoekom Paulus kan sê dat Hy nie ver van elkeen van ons is nie, want in Hom lewe ons, beweeg ons en is ons! Hy is inderdaad ons oorsprong. Hand.17:27,28. God het geen behae daarin om ‘n geheim te bly vir die mens nie; Hy begeer om Homself in die mens te openbaar. ‘Dit wat van die begin af was, (hierdie is nie ‘n onlangse moderne uitvindsel nie!) wat ons gehoor het, wat ons met ons oë gesien het, en met oorgawe aanskou het, asof ons dit selfs met ons hande kon aanraak, aangaande die woord van die lewe, en die lewe is in ons geopenbaar. Dit waarvan ons eerstehands getuig, deel ons met julle in groot vrymoedigheid omdat ons oortuig is dat elkeen ingesluit is; God is die oorsprong en Vader van hierdie lewe, wat van die begin af vir ons almal bedoel was, sodat ons deel kan hê aan ‘n gemeenskaplike gees-genootskap van dieselfde gehalte as dit wat Jesus en die Vader geniet! Dit is die lig waarin ons wandel, en hierin is ook julle blydskap volkome!’ 1 Joh.1:1-4. ‘In U lig sien ons die lig.’ Ps.36:10. Die openbaring van God in die vlees, is oneindig meer as maar net nog ‘n godsdienstige leerstelling, dit is die kernonthulling van God se ewige, oorspronklike gedagte vir die mens. ‘Groot is die verborgenheid van die godheid; God is in die vlees geopenbaar!’ 1 Tim.3:16. ‘Niemand het God ooit gesien nie, die enigste seun, wat uit die boesem van die Vader is, Hy het Hom vir ons kom wys in ‘n taal wat elke mens kan verstaan! Joh.1:18. ‘Hy is die beeld van die onsigbare God, die eersgeborene van die ganse skepping.’ (Hy is die oorspronklike gietvorm en bloudruk van ons ontwerp)  Kol.1:15. ‘Hy is die afdruksel van Sy wese.’ Heb.1:3. ‘Want uit Hom het alle dinge ontstaan, in die hemele en op aarde, sigbare en onsigbare; alles wat is, het in Hom begin as vervulling van Sy behae. Hy het alles voorafgegaan, en in Hom vind alle dinge hulle bestaansreg.’ Kol.1:15-17. ’In die begin was die Woord, en die Woord was by God en die Woord was God. Alle dinge se oorsprong en bestaansreg is in Hom verenig en word in Hom bevestig. In Hom was lewe en die lewe was die lig van die mense. Die lig skyn in die duisternis en die duisternis kon dit nie begryp nie. Die ware lig, wat elke mens verlig, was aan die opkom. Alhoewel Hy die Skepper van die wêreld was, het die wêreld Hom nie geken nie; Hy het na Sy eie gekom, en Sy eiendom het Hom nie begryp nie. Maar elkeen wat verstaan dat hulle uit Hom gebore is, (Grieks: lambano, begryp, aanneem, vereenselwig, toe-eien) aan hulle bevestig Hy die integriteit van kindskap, en hulle oorsprong uit God. (Grieks, eksousia, regsgeldigheid, voorreg) In Hom ontdek die mens dat sy bestaan nie toevallig is nie, hy is ook nie bloot die produk van ‘n glips-swangerskap of selfs nie eers die droombegeerte van ‘n aardse ouer nie; die wese van die mens se bestaansreg is die oerwens van God om Homself, Sy beeld en karakter in die fisiese, vlees dimensie te laat geld; Sy geesgedagte het vlees geword! (Jakobus beaam ook dat die mens die vrug is van die intieme drang van God; dat Sy begeerte ons voortgebring het; die Woord van die waarheid, bevestig dit. As iemand die woord hoor, sien hy die gesig van sy oorsprong soos in ‘n spieël. Jak.1:17,18,23.) Die woord het vlees geword en binne in ons permanent kom vertoef; ons aanskou en verwonder ons oor Sy heerlikheid. (Grieks: theaomai  om te tuur met verwondering en waardering) Sy heerlikheid, (die bekendmaking van Sy opinie van ons) soos dit geopenbaar word in die oorspronklike, enigste bloudruk, uit God die Vader  gebore, vol genade en waarheid; Sy volheid sluit ons in en oorweldig ons met onverdiende guns en genade! Terwyl Moses die wet van verpligting voorhou, bedien Jesus ons met die waarheid van genade en vryspraak. Hy wat in die boesem van die Vader is, die enigste (oorspronklike, egte) geborene vanuit die Vader, hy vertolk en verklaar die onsigbare God binne in ons! Hy is die gietvorm waaruit ons voortgebring is. Joh. 1:9-18. ‘Hy is die beeld van die onsigbare God, die eersgeborene van die hele skepping; die eersgeborene uit die dode.’ Kol.1:15. ‘Want in Hom woon al die volheid van die Godheid in die liggaam van ‘n mens, daarom is julle tot oorlopens toe vol van Hom!’ Kol.2:9,10. 

Die geheim is uit! Die slotsom van genade is die openbaring van die mens se volledige insluiting in Christus. Ons kan nou met onbedekte gesig, die heerlikheid (opinie) van God, verbeeld in Jesus, aanskou soos om in ‘n spieël te tuur, dit verander ons denke spontaan, sodat ons onself afgebeeld sien in Hom, en verander word van heerlikheid tot heerlikheid. (Van ‘n minderwaardige opinie van onsself, tot ‘n geloofsoortuiging van Sy opinie van ons.) 2 Kor.3:18. Dit is die lig van die evangelie! Ons ongeloof het die god van hierdie wêreld bemagtig, om ons denke te verblind en sodoende te verhoed dat ons die lig sien van die goeie nuus van ons ware identiteit, die afbeelding van God in die aangesig van Sy seun, Jesus Christus. Dit is dieselfde God wat gesê het, “Laat lig uit duisternis skyn!” wat in ons harte ingeskyn het met die openbaring van die kennis van Sy opinie (heerlikheid) in die gesig (weerspieëling) van Christus. (Hierdie God is nie in kompetiesie met die god van die wêreld nie, en laat Hom ook nie deur duisternis intimideer nie!) Net onkunde, wat teer op verkeerde kennis en valse verwysings, kan die vyand bemagtig en die mens deur ongeloof vashok en neutraliseer. 2 Kor.4:4,6. Nie sonde of die satan (Grieks, satanos, beteken aanklaer) kan die mens van God skei, as dit wat God in Christus se dood en opstanding bewerk het, ‘n sukses was nie!  ‘Hy het die owerhede en magte van duisternis ontwapen, deur die skuldbrief met elke aanklag teen die mens uit te delg in Sy liggaam aan die kruis.’ Kol.2:14,15. Daarom sê Jesus, ‘As julle in My woord bly, sal julle die waarheid ken, en die waarheid sal julle vrymaak; en as die Seun julle vrygemaak het, sal julle waarlik vry wees!’ Joh.8:32,36. Seunskap maak ‘n mens waarlik vry! Die openbaring dat die seun van die mens in werklikheid die seun van God is, is die basis van die evangelie. Mat.6:13, 16-19, Luk.15, Mal.2:10, Ps.82:6, Deut.32:18, Jes.51:1, Ps. 22:27,30,31, Ef.3:14,15. ‘Bid vir ons dat terwyl ek geboeid in die tronk sit, deure steeds sal oopgaan vir die woord, sodat ek die verborgenheid van Christus akkuraat kan oordra.’ Kol. 4:3,4. ‘Volgens Sy voorneme en welbehae het Hy die verborgenheid van Sy wil aan ons bekend gemaak. Dit is juis hierdie verborgenheid waaroor die ganse geskiedenis van die mensdom bestaan, die kulminasie van die verwagting van die Skeppergod om vir eens en vir altyd alle dinge in die ewige, geestelike dispensasie, sowel as die tydelike aardse bestek, te herenig in Homself. Ef.1:9,10. ‘Ons voel oorweldig deur ‘n dringendheid om die verborgenhede van God te bedien.’ Daar bestaan by ons geen ander begeerte of opsie nie. 1 Kor. 4:1. ‘Terwyl julle hierdie brief lees, begryp julle my insig in die verborgenheid van Christus.’ (Grieks, sunesis, insig, begrip, ‘n samevloeiing soos van twee strome.) Ef.3:4. ‘Hierdie genade is aan my toevertrou, naamlik, om die onmeetlike rykdom van Christus in die heidene te openbaar. Dit wat vir eeue en geslagte ‘n bedekte geheim was, is nou geopenbaar; elke mens was deur die skeppingsplan van God in Christus geassosieer en volledig ingesluit in God. Die ekklesia van God (die egoroep van God in elke rots wat uit die Rots gekap is: Matt.16:16-19, Jes. 51:1) vertoon nou aan alle onsigbare owerhede en magte in die geestelike dimensie, die menigvuldige en verrykende implikasie van God se wysheid; dit is die presiese vervulling van God se oorspronklike voorneme wat Hy nou in Christus kon realiseer. Hy is die Vader van die ganse mensdom, ja, elke familienaam in die hemel en op aarde is in Hom verenig!’ Ef.3:8-11,14-21. ‘Juis daarom moet ‘n man sy vader en moeder verlaat, en hom met sy vrou verbind in ‘n nuwe identiteit, die twee word nou een nuwe vlees. Dit is ‘n tipe van die groot verborgenheid wat verwys na Christus en die ekklesia!’ Ef.5:31,32. (Die natuurlike geboorte word oortref  deur hierdie nuwe identiteit.) ‘Ons kommunikeer dit wat God reeds voor die geskiedenis van die mens akkuraat uitgemeet het as’t ware, om die gehalte lewe wat Hy vir ons bedoel het vas te lê in die bloudruk van Sy Seun. (Grieks prohoritso, beteken om voor die tyd die detail definisie of horison sorgvuldig uit te meet, terwyl die woord, doxa, wat telkens vertaal word as, heerlikheid, meer letterlik, opinie, hier vertaal: die gehalte lewe wat God vir ons in gedagte gehad het.) Hierdie wyse plan van God was vir geslagte lank ‘n geheime verborgenheid, sodat geeneen van die duister magte sou snuf in die neus kry oor hoe God daarin sou slaag om die hele mensdom vry te spreek in die kruisdood van Jesus Christus nie! Indien hulle enigsinds die enorme implikasie van Sy dood namens elke mens sou besef, sou hulle Hom tog allermins gekruisig het!       1 Kor.2:7,8.

Die geheim is uit! Die implikasie kan onmoontlik gestuit word! Die goeie nuus word van die dakke verkondig en uitgebasuin! Die hele mensdom is ingesluit in Christus! ‘Een het vir almal gesterf, daarom het almal gesterf!  Dit alles is uit God wat ons met Homself versoen het en aan ons die bediening en woord van versoening toevertrou het, naamlik om dit aan te kondig met durf en vrymoedigheid, dat God in Christus die hele wêreld met Homself versoen het deur hulle misdade nie toe te reken nie!’ 2 Kor. 5:14-21. ‘Wat geen oog voorsien het, of enige oor ‘n fluistering van gehoor het, wat die hart van die mens nie eers oor gepeins het nie, het God lankal reeds voorberei vir die wat Hom liefhet, dit het God deur die Gees aan ons geopenbaar. Ons dra hierdie verborge wysheid oor in woorde van gees openbaring en oortuiging, wat nie kompeteer met intellektuele argumente nie.’ 1 Kor. 2:9-13. ‘Ek is julle dienaar, volgens die bediening van God wat aan my toevertrou is in julle belang om die woord van God op so ‘n manier aan julle oop te maak, dat julle die volle implikasie daarvan besef!  Die verborgenheid wat vir geslagte lank ‘n geheimenis was, maar nou geopenbaar is: die meetlose rykdom van hierdie geheim in die heidene, is Christus in die mens! Hy in ons, is die verwagting van God se oorspronklike opinie van ons. (Die hoop van heerlikheid) Hom verkondig ons, terwyl ons elke mens herinner, en elke mens in alle wysheid onderrig, (om elke mens die beste kans te gun om te verstaan) sodat ons elkeen volmaak in Christus kan stel; hiervoor arbei ek en strewe ek met al die krag en energie wat Hy in my werk.’ Kol.1:25-29. Ek beywer my met besliste voorneme, om die rykdom van die volle oortuiging van God se geheimenis in Christus, so aan julle te koppel, dat julle sal besef dat julle harte as’t ware aanmekaar verkleef is. (Grieks: sumbibatso, van basis, en baino, om verenig te wees in assosiasie, om in dieselfde voetspoor te trap.) Die feit dat die mens in Christus ingesluit is, is die somtotaal van alle verborge rykdom van wysheid en kennis. In Hom vind God volledige ruimte in die liggaam van ‘n mens, om Sy karakter en wese te openbaar; dieselfde kapasiteit en ruimte is in elkeen van ons! Kol.2:2,3,9,10. ‘Dit is dieselfde God wat gesê het: ”Laat lig uit duisternis skyn!” wat in ons harte ingeskyn het met die lig van die kennis van Sy heerlikheid, weerspieël in die aangesig van Christus; nou het ons hierdie skat in erdekruike.’ 2Kor.3:18,4:1-7. Die erdekruik neem sy waarde van die skat wat dit berg! 

‘Omdat julle dan saam met Hom opgewek is in Sy opstanding uit die dood, volg dit dat julle ook saam met Hom aan die regterhand van die Vader sit, ingesluit in Sy dimensie van heerskappy en gesag. Bedink die volle implikasie hiervan, eerder as om opgeskeep te sit met tydelike, aardse kwellinge. Dit is ‘n nuwe orde van denke; die mens het gesterf in Sy dood, en die geheim van ons lewe nou, is ons vereniging met Christus in God. (Ons lewe is verborge met Christus in God.) Kol.3:1-4. (You and the glorified Christ as one, are the divine manifestation of God. Come up to the throne in your thinking, dear ones. Let the throne life and the throne love and the throne power and the throne spirit possess you, and your tread will be the march of the conqueror, your crown the crown of glory, and your power the power of God. Not a saved man and a glorious God. But man fused into God and God fused into man, one divine creation. One in heart, one in mind, one in soul, you and God as one. ‘You have all there is of Me, and I have all there is of you. We are one and indivisible.’ John G. Lake.)
‘Elke keer wanneer Christus verskyn, word ons saam met Hom in dieselfde heerlikheid geopenbaar’ Kol 3:4. Ons lewe is die openbaring van Christus in die vlees: ons liefde, vriendelikheid, goedheid, nederigheid, blydskap, sagmoedigheid, verdraagsaamheid, geduld en, die manier waarop ons mekaar vergewe en met toegewyde liefde behandel terwyl Sy vrede in beheer is van ons gesindheid, vertoon Christus tasbaar in ons. Dit is die nuwe mens, wat vernuwe word in kennis, volgens die oorspronklike beeld van die Skepper. Die kennis van hierdie ewige assosiasie, is die geheim! Nou is daar geen onderskeid meer nie; daar is nie meer ‘n verskil tussen ‘n Jood of ‘n Griek nie, ook nie meer tussen ‘n slaaf en ‘n vryman nie, daar bestaan nie meer ‘n vreemdeling of ‘n onbeskaafde barbaar nie! Want Christus in elkeen, oorheers enige ander identiteit!’ Kol.3:1-16. Daarom sê Paulus: ‘Van nou af ken ons geen mens meer volgens die vlees nie; die mens se opinie word oorskadu deur die openbaring van God se ewige oortuiging van ons!’ 2 Kor.5:16, Hand.10:15,28. Ons het saam met Hom gesterf, saam met Hom weer opgestaan uit die dood om saam met Hom verenig te heers oor sonde en duisternis, die lewe wat ons nou lewe is om Hom te openbaar; Hy verskyn in ons! Net soos Hy in die lewe en bediening van twee gewone ongeletterde vissermannne verskyn het. Hulle het nie vir die kreupel man moes sê: “Jammer meneer, maar jy het Jesus met 2 maande gemis nie!” Maar: ‘Dit wat ons het, behoort ook aan jou!’ Hand. 3:6, 4:13.

